
LEGODIMO

(185)

Ke ne ka lwala matsatsi a le mantsi morago ga gore ke tlogelwe metlhagareng ya molete wa molelo. Ke ne ke tlhoka lebone go dula le tshumile ga ke ya go robala. Ke ne ke tlhoka Beibele mo go nna ka nako tsotlhe, ebile ke e bala nako le nako. Mowa wa me o ne o le kgamaregong ya kutlobotlhoko, o le tsietsegong e e maatla. Ke ne ke itse jaanong gore ba ba latlhegileng ba itemogela eng ga ba fitlha ba dula ko moleteng wa molelo.

Morena Jesu o tla bo a re, ‘‘a go rene kagiso, didimala,’’ mme mowa wa me o be o tlala kagiso. Fela metsotswana morago ga moo ke tla bo ke tsoga ke goeleditse, e kete ke a tsenwa, ka ntlha ya letshogo.

Mo nakong yotlhe eno, ke ne ke itse gore ga ke nosi-Morena Jesu o ne a nale nna nako yotlhe. Le ke ntse ke nale kitso eno, nako tse dingwe ke ne ke sa kgone go ikutlwa faa le teng. Tota ka moo ke neng ke tshaba go boela moleteng wa molelo ka teng, ke ne ke tshaba Morena Jesu a bapa le nna ka nako tse dingwe.

(186)

Ke ne ka leka go bolelela batho ba bangwe ka maitemogelo a me a molete wa molelo. Ba ne ba gana go ntheetsa. Ka ba rapela ke re, ‘‘tsweetswee tlheng, sokologang lo tswe dibeng tsa lona pele go nna thari.’’ Go ne go le boima mo bathong go dumela dilo tse ke neng ke ba bolelela tsone ka dipogisego tse ke tsamaileng go tsone le ka moo Morena Jesu a neng a mpoleletse gore ke kwale ka molete wa molelo ka teng.

Morena o ne a nnetefaletsa gore ke ene Morena yo o neng a mphodisa. Le fa ke ne ke sa dumele gore ke tla tsamaya ke fola, ke ne ka fola.

Ya tla ya direga gape. Ka iphitlhela ke le mmeleng wa semowa ke nale Morena Jesu gape, re fofa marung.

Morena Jesu a re, ‘‘Ke batla go go bontsha lerato le molemo wa Modimo, le dikarolo tse dingwe tsa legodimo. Ke batla go go bontsha ditiro tse di makatsang ka bontle tsa Modimo, tse di kgatlhisang matlho go di lebelela.’’

Pele ga rona ka ne ka bona mafatshe (dipolanete) a mabedi a mangwe marung, a le matle a galalela ka bo kgabane. Modimo e ne e le ene lesedi le le bonesang koo ka sebele. 

Re ne ra kgatlhantswa ke moengele yo o neng a re go nna, ‘‘bona molemo le bopelonolo jwa Morena Modimo wa gago. Bopelotlhomogi jwa gaagwe ke jwa metlha yotlhe.’’ Go ne go nale boteng jwa lerato le bopelonolo jo bo maatla ka moengele o, ke ne ke utlwa dikeledi di simolola, ga a bua are, ‘‘lebelela o bone maatla le bokgoni le bogolo jo bo makatsang jwa Modimo.

(187)

Ere ke go bontshe lefelo le a le agetseng bana.’’

Ka bonakonako ke fa go setse go nale lefatshe (polanete) le lengwe marung le re atametse, lefatshe le legolo go tshwana le lefatshe la rona. Ka bo ke utlwa lentswe la ga Rara le re, ‘‘Rara, Morwa le Mowa o o Boitshepo ke seoposengwe. Rara le Morwa ke seoposengwe, mme le Rara le Mowa o o Boitshepo ke seoposengwe. Ke ne ka romela Morwaaka go ya go swela sefapanong gore ope a se latlhege.

‘‘Fela’’, a bua ka monyenyo, ‘‘ke ne ke santse ke go bontsha lefelo le ke le agetseng bananyana ba me. Ke rata le go kgathalela bananyana botlhe thata. Ke kgathala fa mme a latlhegelwa ke ngwana, tota le fa leungo la popelo ya gago, ngwanaaka, la ne la tswa pele ga nako ya lone. Bona ge, gore ke itse dilo tsotlhe, le gore ke a kgathala.

‘‘Go tswa nako eo go naleng bophelo mo popelong, ke a itse. Ke itse ka bana ba ba bolaiwang ba santse ba le mo mebeleng ya bo mmabone-maphelo a a kgaolelwang botshelo a latlhiwa ka a sa batliwe. Ke itse ka bana ba ba tsalwang ba setse ba sule le ba ba tsalwang ba golafetse. Go tswa nakong e ngwana a bopegang ka yone o setse a nale mowa nameng. 

(188)

‘‘Baengele ba me ba fologa go ya ko tlase go lata bana go le go ba tlisa go nna ga ba swa. Ke nale lefelo le ko go lone ba kgonang go gola, go ithuta le go bona lerato. Ke ba fa mebele e e feletseng le go baakanya bogole le ditho tsa mmele tse di sa felelang. Ke ba fa mebele e e galaleditsweng.’’

Gotlhe mo lefelong leo go ne go nale maikutlo a lerato le go ratiwa, maikutlo a go nna le bophelo jo bo agegileng sentle jo bo feletseng. Dilo tsotlhe di ne di apere tshiamo gotlhe. Mono le mole mo gare ga tlhaga e e talatala le mafelwana mo metsi a ipopileng teng a bonala a nale bophepa jo bo tseneletseng go ne go nale mafelo a go tshameka a nale ditulo tsa mmabole le tsa dikgong tse di phatshimisitsweng thata, go dulwa go tsone.

Mme go ne go nale bana. Gongwe le gongwe ko motho o ne o lebelela teng go ne go nale bana ba dira mefuta ya dilo tse dintsi. Ngwana yo mongwe le yo mongwe o ne a apere seaparo se se leele se se sweu, se re twaa ka bosweu, le diramphetshane mo maotong. Meaparo e ne e le mesweu thata e lebega e phatsima mo leseding le le makatsang la lefatshe leo. Mebala e mentsi ya moo e ne e tlhagisa bosweu jwa diaparo tsa bana ka go tsenelela. Baengele e ne e le bone ba ba neng ba disitse dikgoro, mme maina a bana a ne a kwadilwe otlhe mo bukeng.

Ke ne ka bona bana ba ithuta ka Lefoko la Modimo le mmino go tswa bukeng e e gauta. Ka ne ka makala go bona diphologolo ka mefuta ya tsone di tla mo baneng kgotsa di fitlha di dula mo thoko ga bana ga ba ntse ba le mo sekolong seno sa baengele.

(189)

Go ne go sena dikeledi kgotsa kutlobotlhoko moo. Dilo tsotlhe di ne di le bontle jo bo tseneletseng, mme boitumelo le lethabo di ne di rena.

Moengele o ne a mpontsha (polanete) lefatshe le lengwe le le neng le phatsima jaaka lebone le legolo, mo pele ga me. Lebone la teng le ne le phatsima ka lesedi la dinaledi tse di milione, mme sengwe le sengwe mo lefatsheng leo se ne se le sentle se phela.

Kwa pelenyana ka ne ka bona dithaba tse pedi di dirilwe ka gauta, mme gaufinyana mo pele ga me go nale dikgoro tsa gauta di nale diteemane le matlapa a mangwe a tlhwatlhwa e godimo, di ageletswe mo go tsone. Ke ne ka itse gore ke lebile lefatshe le le swa, le gore toropo e e neng e namile ka bokgabane pele ga me e ne e le Jerusalema o moswa-toropo ya Modimo e tlile fatshe lefatsheng.
Morago ga moo ka boela lefatsheng la rona la kgale-lefatshe ka moo le leng ka teng pele ga melelo ya motlha wa bofelo yoo tlileng go le phepafatsa o le tlhatswetsa lenaneo le le galalelang la Modimo. Le fano go ne go nale Jerusalema o mo swa, toropokgolo ya nako ya ko pele. Ke ne ka bona batho ba tswa ka magaga le kwa dithabeng, ba fologela go ya toropong eo.

Mo Morena Jesu e ne e le kgosi, a rena, mme merafe yotlhe ya lefatshe e ne e mo tlisetsa dimpho le go tla go mo tlotlomatsa.

(190)

Morena Jesu o ne a mpha tharabololo ya pono ya me. Are, ‘‘e se kgale ke tlile go boa go busetsa morago le nna go ya legodimong lantlha ba ba kgatlhang sefatlhego sa Modimo ba ba suleng, go latele bao ba ba phelang ba setse, ba tla tsholediwa go ya godimo go nna lefaufaung. Morago ga mo, go tla be go tla yoo kgatlhanong le Keresete a tla go rena mo lefatsheng nako e e beilweng, go be go nna le matlhotlha a a iseng a nne teng pele, ebile a a sa tlholeng a ka nna teng gape.

‘Morago ke tla bo ke tla le badumedi ba me, mme satane a latlhelwa mokhuting e e senang bofelo, ko o tla nna teng dingwaga di le sekete. Ka dingwaga tseo ke tla bo ke rena lefatsheng gotswa Jerusalema. Ga nako eo e feta, satane o tla gololwa go tswa  ka sebakanyana, mme ke tla mo fenya ka lesedi le ke tlileng go goroga ka lone. Lefatshe la kgale le tlile go nyelela.

‘‘Tlhokomela, go tlile go nna le lefatshe le leswa le Jerusalema e ntsha e tla go dula godimo ga lone-mme ke tla rena go ya bosakhutling.’’
